
'Un nn'è malatia ... è fami di tia 

 

'Sta to facciuzza bedda, 

chiossà la taliu,  

chiossà mi nni preu,  

è fatta di zùccaru e meli  

e na passata di menta pepirìta,  

pari disignata cu la matita. 

 

'Sti to labbruzza di petali  

di rosa russa vagnati  

di gocci d'acquazzina,  

hannu un sapuri caramellatu 

e un sensuàli eccitanti aduratu, 

piccatu ca nun nni l'haiu mai vasatu. 

 

'Sti to ucchiuzzi luciti e brillanti 

su du stiddi di luci accicanti, 

li taliu e mi dìcinu ca nun nne ura 

pirchì sannu ca haiu la testa dura, 

cci vulissi diri bellu chiaramenti 

si mi putissiru taliari comu amanti.  

 

'Stu to pettu beddu pruspirusu 

pari ca 'un ci curpa ma è priziusu, 

tra iddi sunnu tunni, tisi e belli 

su du attenti slanciati sentinelli, 

cu nn'avi assà e cu nn'avi pocu 

nni la vita hannu lu so scopu. 

 

'Sti to scianchi beddi carnusi 

'nta li manu li sentu appititusi 

cu na taliata chi cci dugnu appena 

si vidi lu beddu to funnu schiena, 

mi pari ca abbrazzu lu munnu 'nteru 

mi cunortu ca vidu ca nun nne veru. 

 

'Stu to curiceddu nicareddu e granni 

vulissi ca la porta pi mia grapissi, 

stari fora a lu friddu s'ingriddisci 

s'addiventa vecchi e si stupitisci. 

Lu me cori cerca lu to cori,  

dùnacci sciatu vasinnò mori. 

 

 

 

'Stu pinseru fissu è sempri a tia 

prioccupatu, chiesi a lu dutturi, 

mi dissi: 'un nnè malatia, 

è sulamenti fami di tia, 

perciò allèstiti, vidi c' accuminari,  

iu senza  tia nun pozzu cchiù stari. 

 

Nun ci la fazzu a dàrimi na carmata, 

perciò damunilla macàri na vasata! 

